
Qurbani Olduğum Əsgər

Qartal baxışıyla süzür ovunu,
Gözünün qurbanı olduğum əsgər.
Göstərir dünyaya kim olduğunu,
Özünün qurbanı olduğum əsgər.

Gedir kölgəsində uca bayrağın,
Açır düyününü aranın, dağın.
Güldürür üzünü ana torpağın,
Üzünün qurbanı olduğum əsgər.

Gözündə intiqam şimşəyi çaxır,
Odur ki, düşmənin bağrını yaxır.
“Keçilməz” sədləri dağıdır, yıxır,
Dizinin qurbanı olduğum əsgər.

Bu, haqlı savaşda aldığı qandır,
Verdiyi müqəddəs bir imtahandır.
Səslənir: -“Qarabağ Azərbaycandır!”
Sözünün qurbanı olduğum əsgər.

Hər gün uğuruyla bir dastan yazır,
Bu yolda canından keçməyə hazır.
Vətən sərhədini qaniyla cızır,
Özünün qurbanı olduğum əsgər!


